
In raquint sincer d’ina dunna da 77 onns
DA CLAUDIA CADRUVI / ANR

■ Cun 77 onns ha Pia Deplazes da
Surrein dà ora ses emprim cudesch.
Ella raquinta a moda sincera e sim-
pla da sia vita. Il stil che Deplazes do-
vra, n’èn ins betg pli disà ozendi. El re-
splenda dentant il pensar e resentir da
sia generaziun. Gist perquai è il cude-
schet ina lectura interessanta era per la
generaziun giuvna. La giuventetgna
dad oz n’enconuscha betg las relaziuns
stretgas d’avant sessanta onns ch’ins
stueva spargnar per mintga expensa.
Quai descriva Pia Deplazes en «Quels
da pli baul». Ils pleds ch’ella ha mess
en fila expriman gronda amur per ils
vischins e parents da quel temp. Il cu-
deschet duai esser in engraziament per
augs, ondas e geniturs, ch’èn ids cun
bun exempel ordavant ed han formà
ella.

Captivant è che l’autura scriva da
sasezza. Ella scriva cun il «jau». Quai è
persvadent.

Politica e religiun
A moda grada relatta ella sias pondera-
ziuns politicas. Ina giada u l’autra para
Deplazes bunamain d’esser ina revo-
luzra. En auters lieus s’exprima ella
plitost a moda patriota. Ils patratgs
politics caveglia ella sper sia cardien-
tscha. Ella affirma quant impurtanta
che la cardientscha è stada per ella.

Sch’ella menziunescha ils geniturs, na
dovra la scriptura mai be il pled mam-
ma u bab. Igl è adina la buna mamma,
la mamma lavurusa u il bab buntadai-
vel etc. 

Pli che dudesch uras
lavur mintga di

«Emprender in mistregn en da quellas
cundiziuns finanzialas ha mess si baul
cavester a nus mezs orfants», scriva
Deplazes. Ses bab è mort gia baud.
«Ina mudesta pensiun da nies bab, in-
stallatur da telefon, ha gidau ord la pli
urgenta miseria materiala.» I saja stà in
plaschair da purtar a chasa bunas no-
tas: «In tec luschezia dalla mumma
motivava nus leutier.» Era sch’ella lau-
da per gronda part ils vischins, na
manca era betg critica: «Ils vischins se-
gidavan sil pli cun empau scuidonza.»

Paucas dunnas da la generaziun da
Deplazes han pudì emprender in ma-
stergn. Cun blera energia ha ella den-
tant emprendì da tgirunza. Sco
tgirunza ha ella lavurà en il spital
chantunal e descriva il clima: «Dia-
conessas da Turitg devan en il tun a
nus autras tgirunzas diplomadas.»
«Nus entschevevan il di allas 5.30 e fi-
nevan quel cun ni senza glina pleina
allas 20.00/21.00.»

«Il bastard da Paris»
Interessant èn era ils raquints dals per-

davants che han stuì emigrar en l’Ame-
rica per mitschar da la naira fom. Au-
ters han tschertgà paun e gudogn a Pa-
ris, p. ex. la tatta Margreta cura ch’ella
era ina giuvnetta. «Suenter entgins
onns ha la ‘tatta’ fatg enconuschien-
tscha cun in giuven… Ils dus havevan
bugen in l’auter. Cura che la tatta ei
vegnida purtonta, ha l’amicezia denter
il fegl e la jastra calau, sin strict camond
da quella mumma.» Gnanc in tschien-
taner pli tard sajan sumegliontas chaus-
sas capitadas era a Surrein, nua che ge-
niturs severs schevian: «Mo buca ja-
sters.» Ma avant che quai è succedì è il
«bastard da Paris», sco vischins numna-
van el, creschì si a Surrein. I sa tracta
dal bab da Pia Deplazes. El è creschì si
tar ses tat e sia tatta «ed ha gudiu in’af-
fonza sulegliva ell’umbriva enconu-
schenta da Surrein».

Era la scriptura è stada bler davent.
Deplazes ha lavurà a Genevra, Losan-
na, Berna ed en Frantscha. Il scriver è
stà insatge impurtant durant sia entira
vita. Ella ha scrit brevs, ma ha era adi-
na puspè dà sinzurs en la pressa ru-
mantscha. A la fin dal cudeschet
aschunta l’autura tschintg artitgels
ch’ella ha publitgà en la «Gasetta Ro-
montscha» ed en La Quotidiana.

«Quels da pli baul» pon ins empustar 
directamain tar Pia Deplazes, Plazzas-sut, 
7173 Surrein. El custa 12.50 francs. Pia Deplazs ha edì in cudesch davart sia vita. FOTO G. DEGONDA

Ina plazza da camping a Neufundland?
Il cussegl dil marcau da Glion propona da discutar in project turistic

Igl areal planiv Neufundland schai denter il Glogn e la via da Val S. Pieder. Ina studia muossa ch’ei fussi in liug ideal per in campadi
che targess rodund 25 000 pernottaziuns a Glion. FOTO A. BEELI

■ RIEIN

Credit supplementar
per la serenera

(abc) Vendergis sera ha la radunonza
communala da Riein concediu in credit
supplementar da 450 000 francs per la
sanaziun dall’infrastructura d’auas e
canalisaziun dil vitg. Tier la construc-
ziun dalla serenera seigi ins fruntaus sin
terren da grep. Era tier las lingias hagi
ins stuiu construir pervia dil terren mirs
e fundaments nunprevedi, ha il presi-
dent communal Thomas Zinsli giustifi-
cau. Igl onn 1998 haveva la radunonza
communala decidiu da realisar in pro-
ject general en quater etappas e vitier era
la serenera nova.

La radunonza communala ha plina-
von approbau in credit brut da 400 000
francs pils donns che las malauras have-
van caschunau il november 2002. Ultra
da quei han els priu notizia dil quen an-
nual 2002. Quel siara cun in surpli d’ex-
pensas da 5708 francs, quei tier expen-
sas da 368 163 francs ed entradas da
362 425 francs. 

Ultra da quei han ils da Riein appro-
bau ina revisiun digl uorden da lavur cu-
mina ed eligiu ils funcziunaris commu-
nals. Ils geraus Aldo Christoffel e Rein-
hard Köfler havevan demissiunau. La ra-
dunonza ha eligiu Gion Christoffel ed
Emil Frei sco lur successurs. Il president
communal Thomas Zinsli ed ils geraus
d’entochen ussa Erwin Caspescha e Ma-
rio Maissen han ils presents confirmau.
Tier la cumissiun da quen e gestiun se-
muossa suenter las elecziuns in post va-
cant. Ils commembers Rinaldo Caspe-
scha ed Andreas Christoffel ein confir-
mai, il tierz post ha buca saviu vegnir
occupaus suenter l’elecziun da Gion
Christoffel ella suprastonza. 

